
A VIDA DOUTRO MODO 
 

 Na súa novena edición, o Premio Espiral Maior galardonou a obra primeira de 
Charo Pita que é tamén actriz e cantante. Con todo, Desde Arcadia para Govinda non 
adoece dos trazos básicos dun primeiro libro senón que é un poemario maduro onde 
asistimos ó nacemento dunha voz que se desprega coa forza dos seres novos. É este 
un ser que non quere levar a marca dos atributos sexuais, máis ben reivindica unha 
totalidade: “Nin muller nin home,/ só ser/ co farol dos teus beizos ofrecéndose/ en 
fervenzas/ e a miña admiración avanza nunha festa”. Sen embargo, conforme 
avanzamos na lectura dos poemas aparece explícita a defensa das mulleres, desas 
“mil mulleres que me habitan/ facedoras de sombras/ á miña sombra”. Son estas 
unhas femias fortes e non se deixan dobregar polas circunstancias que viviron xa 
desde o mundo prehistórico en que se establece a dicotomía cazador /vs/ recolectora. 
Afiánzanse así a diferenciación xenérica en que se reservou ó home o papel de 
predador e á muller o de sementadora. Esta cualificación atribuirá tamén á muller o 
oficio de sanadora, recoñecendo as herbas con precisión, de aí que se sinta “aprendiz 
de bruxa” pero non é este o momento do aquelarre -“Lonxe a crucifixión e as 
espadas”- senón o de celebrar o coñecemento destes ritos bailando espidas en 
perfecta comuñón coa natureza. Este afianzarse na non represión conleva un profundo 
ataque contra a liberdade negada historicamente á muller e enlaza a poética de Charo 
Pita coa doutras autoras contemporáneas a nós como, por exemplo, Emma Pedreira 
Lombardía ou Estíbaliz Espinosa. Como elas tamén se deriva en De Arcadia para 
Govinda cara a unha vivencia do erotismo liberadora de tabús e onde o Eros se 
comunica a un nivel moi íntimo co telúrico establecendo unha perfecta simbiose entre 
terra e sexo. 

 Sen embargo, non é esta a única liña temática que sobrancea no poemario 
pois sempre subxace o desexo de inventarse unha vida nova onde sexa posible 
escoitar os ecos do pasado, de cando “o mundo era unha gruta de deuses 
implacables” e o ser humano foi conquistando o seu territorio. Porque só recoñecendo 
as nosas orixes poderemos restablecer a liña que nos une coa terra  e reconducir a 
nosa propia historia. Neste inventarse unha vida nova ten especial importancia vivir 
plenamente, con paixón animal ás veces, ofrecéndose para “espirme a xerros/ coma 
quen derrama o día,/ arrandeando arumes,/ multiplicando sendas,/ arando madrigales 
coa miña voz de soprano,/ plantando chairas/ en macetas” para ter todo o mundo 
aberto diante dos pés. Esta maneira de experimentar os vaivéns da existencia 
impídelle ó eu ser un “morto que aínda respira”, un ser illado de todo o que o rodea e 
sumido na monotonía máis alienante. Por contra, enlaza a esta voz coas que a 
precederon e foron abrindo camiños: as Matrioskas  custodias de todos os segredos 



nas súas capas concéntricas, as “facedoras de sombras” sempre a buscar no ignoto e, 
sobre todo, Arcadia, Govinda, Moraima porque fan posible ver a vida doutro modo. 
Precisamente, a elas convida o eu poético cando exclama: “Axitemos as cadeiras con 
redobres de silencio./ Govinda, escoita,/ ¡a vida doutro modo!”. 

